ЎЗБЕКИСТОН  РЕСПУБЛИКАСИ  НОМИДАН
Ҳ  У  К  М

2022 йил сентябрь ойининг 20 куни, Тошкент вилояти жиноят ишлари бўйича Олмалиқ шаҳар судининг очиқ суд мажлиси ўз биносида, судья Л.Обидовнинг раислигида, судья ёрдамчиси О.Абдувалиевнинг котиблигида, тарафлардан- давлат айбловчиси Олмалиқ шаҳар прокурорининг ёрдамчиси О.Ваққосов, жабрланувчи Ш.Нусратов, судланувчи Ф.Джураев ва С.Эргашевлар ҳамда уларнинг қонуний ҳуқуқ-манфаатларини ҳимоя қилган ҳимоячи-“Perfect Advocat” адвокатлик фирмаси адвокати А.Сайдуллаевнинг иштирокида, Джураев Фаррух Султонназарович ва Эргашев Сирожиддин Салохитдин ўғлиларга нисбатан бўлган 1-1110-2203/306-сонли жиноят ишини кўриб чиқди. Иш ҳужжатларига кўра:
Джураев Фаррух Султонназарович (Djurayev Farrux Sultonnazarovich, AB1141882), 1994 йил 19 июнда Тошкент вилояти, Олмалиқ шаҳрида туғилган, миллати ўзбек, Ўзбекистон фуқароси, маълумоти ўрта-махсус, оилали, 2 нафар фарзанди бор, ёлланма ишчи, муқаддам судланмаган, Тошкент вилояти, Пискент тумани, Намуна маҳалласи, Нурафшон кўчаси, 20-уйда доимий рўйхатда туриб, Олмалиқ шаҳар, Бобур кўчаси, 41-уйда яшовчи, 2022 йил 16 июнь куни Ўзбекистон Республикаси ЖПКнинг 227-моддаси тартибида ушланган, иш бўйича 2022 йил 17 июнь куни “уй қамоғи” эҳтиёт чораси қўлланилган, айблов хулосаси нусхасини 2022 йил 26 июнь куни олган;

Эргашев Сирожиддин Салохитдин ўғли (Ergashev Sirojiddin Saloxitdin o’g’li, AB3290166), 1993 йил 
15 августда Тошкент вилояти, Оҳангарон туманида туғилган, миллати ўзбек, Ўзбекистон фуқароси, маълумоти ўрта-махсус, оилали, 2 нафар фарзанди бор, ёлланма ишчи, муқаддам жиноят ишлари бўйича Юқоричирчиқ туман судининг 2019 йил 20 ноябрдаги ҳукмига кўра, Ўзбекистон Республикаси ЖКнинг 
266-моддаси 2-қисми билан айбли деб топилиб, ЖКнинг 45,57-моддалари қўлланилиб, 1 йил муддатга муайян ҳуқуқдан, яъни барча турдаги транспорт воситаларини бошқариш ҳуқуқидан маҳрум қилиниб, 3 йил муддатга озодликни чеклаш жазоси тайинланган, жиноят ишлари бўйича Оҳангарон туман судининг 2020 йил 23 декабрдаги ажримига кўра, ЖКнинг 73-моддаси 3-қисми “а” бандига асосан ўталмай қолган 1 йил 11 ой 22 кун озодликни чеклаш жазосини ўташдан муддатидан илгари шартли равишда озод қилинган, Тошкент вилояти, Оҳангарон тумани, Илғор маҳалласи, Фаравон кўчаси, 44-уйда яшовчи, 2022 йил 16 июнь куни Ўзбекистон Республикаси ЖПКнинг 227-моддаси тартибида ушланган, иш бўйича 2022 йил 17 июнь куни “уй қамоғи” эҳтиёт чораси қўлланилган, айблов хулосаси нусхасини 2022 йил 26 июнь куни олган,
Ўзбекистон Республикаси ЖКнинг 169-моддаси 2-қисми “б,в,г” бандлари билан айбланишган.
Суд судланувчилар ва жабрланувчининг кўрсатувларини тинглаб, гувоҳнинг кўрсатувларини ўқиб эшиттириб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

А Н И Қ Л А Д И:

Ф.Джураев ва С.Эргашевлар, қасддан ўзганинг мол-мулкини яширин равишда талон-торож қилиш мақсадида ўзаро олдиндан тил бириктириб, бир гуруҳ бўлишиб, 2022 йил 11 апрелдан 12 апрелга ўтар кечаси соат 00:00ларда, Олмалиқ шаҳар, А.Навоий маҳалласи, Мустақиллик кўчаси, 12-уйда жойлашган Ш.Нусратовга тегишли бўлган “UMAREX FARM” МЧЖ тасарруфидаги дорихонага ғайриқонуний равишда кириб, дорихонада бўлган 16 қути “Magne B6” ва 4 қути “Супер Са+D3” номли, жами 20 қути дориларни яширин равишда талон-торож қилиб, Ш.Нусратовга 37.000.000 (ўттиз етти миллион) сўмлик анча миқдорда моддий зарар етказиб, ҳодиса содир бўлган жойдан яширинишган.
Судда судланувчи тариқасида сўроқ қилинган Ф.Джураев айбига тўлиқ иқрор бўлиб, ўз кўрсатувида, 2020 йил март ойида Олмалиқ шаҳрида С.Эргашев билан танишиб қолгани, С.Эргашев унга Олмалиқ шаҳрида яшовчи Ш.Нусратов ва Ш.Раззаковларнинг дори ишлаб чиқарадиган корхонасидан дориларни Ўзбекистон Республикасининг ҳамма вилоятларига бюртмага асосан тарқатишини айтиб, уни ҳам ушбу ишга таклиф қилгани, у С.Эргашевнинг таклифига рози бўлиб, у билан биргаликда Ш.Нусратов ва Ш.Раззаковларнинг дори ишлаб чиқарадиган корхонасидан дориларни сотиб олиб, буюртмаларга асосан дорихоналарга тарқатиб иш бошлагани, 2022 йил 7 апрель куни Ш.Нусратов ўзига тегишли бўлган Олмалиқ шаҳри, Мустақиллик кўчасида жойлашган корхонасида таъмирлаш ишлари борлигини айтиб, ҳашарга чақиргани, ҳашарга борган вақтида у ерга С.Эргашев ҳам келгани, ҳашар тугаганидан сўнг уйига қайтиб кетгани, 2022 йил 
11 апрель куни соат 10:00ларда С.Эргашев билан Олмалиқ шаҳри Мустақиллик кўчасида кўришиб, у билан бирга овқатланиб ўтирган вақтида С.Эргашев унга моддий томондан қийналиб қолганлиги, пул кераклигини айтгани, у ҳам С.Эргашевга моддий томондан қийналиб қолганлигини айтганида С.Эргашев унга Ш.Нусратовнинг дори ишлаб чиқарадиган корхонасидан дориларни ўғирлаб чиқиб сотиш таклифини билдиргани, у С.Эргашевнинг бу таклифига розилигини билдиргани, шу куни соат 21:30ларда С.Эргашев унга қўнғироқ қилиб, ўғирланган дориларни олиб кетиш учун автомашина топса хабар беришини айтгани, шу куни тунги соат 00:00ларда С.Эргашев унга қўнғироқ қилиб уйини олдига автомашинада келганлигини айтиб, ташқарига чиқишни сўрагани, уйдан ташқарига чиққан вақтида “Gentra” русумли автомашина турганлигини кўргани, автомашина олдига борганида нотаниш ҳайдовчи ва С.Эргашев автомашинада ўтирганлигини кўриб, у ҳам автомашинага ўтиргани, шундан сўнг ушбу автомашинада Ш.Нусратовга тегишли дори ишлаб чиқариладиган корхона олдига боришгани, корхонанинг кириш эшигини С.Эргашев ўзи билан олиб борган темир жисм билан бузгани, эшик очилганидан сўнг у ва С.Эргашевлар корхона ҳудудига кириб, тахминан 18 та қутига қадоқланган дориларни олиб чиқиб, автомашинага ортишгани, шундан сўнг ушбу автомашинада уйигача етиб олиб тушиб қолгани, орадан бир оз вақт ўтгандан сўнг С.Эргашевга қўнғироқ қилиб, дориларни қаерга қўйганлигини сўрагнида у 18 қути дориларни ўзи дори сақлайдиган жойига қўйганлигини айтгани, эртаси куни уйида дам олиб ётганида ИИБ ходимлари келиб, уни ИИБ биносига олиб боришгани, ИИБ ходимлари у билан ҳолат юзасидан суриштирув ишлари олиб борган вақтида у айбига иқрор бўлиб, ҳолат юзасидан тушунтириш хати ёзиб бергани, сўнг С.Эргашевга қўнғироқ қилиб ИИБ ходимлари ўғирликдан хабар топишгани, дориларни қайтаришни сўрашаётганлигини айтгани, шундан кейин С.Эргашев ўғирланган дориларнинг маълум бир қисмини Ш.Нусратовга такси автомашинасида бериб юборганлигини эшитгани, Ш.Нусратов 2 қути дорилар камлигини айтгани, кейинчалик Ш.Нусратовга етказилган зарар учун 1.500.000 сўм пул бергани, ҳозирги кунда Ш.Нусратовнинг унга нисбатан даъвоси йўқлиги, қилган ишидан пушаймонлиги, бу ҳолат бошқа такрорланмаслиги, оилавий шароити оғирлиги, моддий жиҳатдан қийналгани сабабли шу ишни қилишга мажбур бўлганлигини баён қилиб, суддан унга нисбатан енгилроқ жазо тайинлашни сўраб кўрсатув берди.
Судда судланувчи тариқасида сўроқ қилинган С.Эргашев айбига тўлиқ иқрор бўлиб, ўз кўрсатувида, 2020 йил март ойларида Олмалиқ шаҳрида Ш.Нусратов, Ш.Раззаков ва Ф.Джураев билан танишиб қолгани, Ш.Нусратов ўзига тегишли корхонада дори воситаларини ишлаб чиқариш фаолияти билан шуғулланиб келгани, у ва Ф.Джураевлар Ш.Нусратовга тегишли бўлган корхонадан дориларни сотиб олиб, буюртма асосида Ўзбекистон Республикасининг ҳамма вилоятларига етказиб бериб келишгани, 2022 йил 7 апрель куни Ш.Нусратов ўзига тегишли бўлган Олмалиқ шаҳри, Мустақиллик кўчасида жойлашган корхонасида таъмирлаш ишлари борлигини айтиб, уни ҳашарга чақиргани, вақти бўлганлиги сабабли Ш.Нусратовнинг корхонасига ҳашарга борган вақтида у ерга Ф.Джураев ҳам келгани, ҳашар тугаганидан сўнг овқатланиб, уйига қайтгани, 2022 йил 11 апрель куни соат 10:00ларда Олмалиқ шаҳри, Мустақиллик кўчасида таниши Ф.Джураев билан қўнғироқлашиб учрашгани, бирга овқатланиб ўтирган вақтларида Ф.Джураевга моддий томонлама қийналиб қолганлиги, пул кераклигини айтгани, шу вақтда Ф.Джураев ҳам моддий томонлама қийналиб қолгани, унга ҳам пул кераклигини айтгани, у Ф.Джураевга Ш.Нусратовни дори ишлаб чиқарадиган корхонасидан дори воситаларини ўғирлаб чиқиб сотиб, пулини бўлиб олиш таклифини билдирганида Ф.Джураев рози бўлгани, шундан сўнг у билан Ш.Нусратовни дори ишлаб чиқарадиган корхонасидан дори ўғрилаб сотишга қарор қилиб, дориларни олиб кетиш учун автомашина топганида қўнғироқ қилишини айтиб хайрлашгани, шу куни кечқурун уйидан кўчага чиқиб, “Gentra” русумли автомашина ҳайдовчисини тўхтатиб, унга Олмалиқ шаҳридан ўзига тегишли бўлган дориларни олиб келиб беришини, хизмат ҳақи пулини беришини айтганида автомашина ҳайдовчиси рози бўлгани, шундан сўнг автомашинага ўтириб, йўлда ҳайдовчидан исмини сўраганида ўзини “Зайриддин” деб таништириб, Ангрен шаҳрида яшашини айтгани, кейин у билан бирга Ф.Джураевнинг уйини олдига боргани, соат тахминан 00:00ларда Ф.Джураевга қўнғироқ қилиб уйини олдига келганлигини айтгани, шундан сўнг Ф.Джураев уйдан чиқиб келиб автомашинага ўтиргани, шундан сўнг ушбу автомашинада Ш.Нусратовга тегишли бўлган дори ишлаб чиқариладиган корхонага боришгани, у билан Ф.Джураев автомашинадан тушиб дарвозани олдига боришгани, корхонага кириш эшигининг қулфини ўзи билан олиб борган темир жисм билан бузгани, сўнг Ф.Джураев билан бирга ушбу корхонага кириб, корхона ичидан 18 қутидаги дориларни олиб чиқиб автомашинага ортишгани, шундан кейин ушбу автомашинада Ф.Джураевни уйига ташлаб дориларни автомашинада уйига олиб кетгани, йўлда кетаётган вақтида автомашина ҳайдовчиси Зайриддинга “автомашинага ортилган дорилар автомашинада туриб турсин, эртага буюртмага асосан етказиб бериладиган дорихонага етказиб берасиз, хизмат ҳаққингизни бераман”-деб айтганида автомашина ҳайдовичиси рози бўлиб, уни уйига ташлаб кетгани, эртаси куни уни уяли алоқа қўл телефонига нотаниш шахс қўнғироқ қилиб, ўзини ИИБ ходими эканлигини, Олмалиқ шаҳар ИИБ биносига етиб келиши кераклигини айтгани, шундан сўнг Ф.Джураев ҳам унга қўнғироқ қилиб, уйига ИИБ ходимлари келганлигини айтиб, дориларни қайтариб олиб келишини сўрагани, у қўрқиб кетганлиги учун ИИБ ходимларининг чақирувига асосан ўзи бормасдан, автомашина ҳайдовчиси Зайридинга қўнғироқ қилиб автомашинасида турган дориларни Олмалиқ шаҳридан олган жойига етказиб беришини айтиб илтимос қилгани ва унга Ш.Нусратовнинг уяли алоқа қўл телефон рақамини бергани, шундан сўнг ИИБ ходималри уни уйига келиб, ИИБ биносига олиб боришгани ва бўлган ҳолат юзасидан тушунтириш хати ёздириб олишгани, қилган ишидан пушаймонлиги, бу ҳолат бошқа такрорланмаслиги, оилавий шароити оғирлиги, моддий жиҳатдан қийналгани сабабли шу ишни қилишга мажбур бўлганлигини баён қилиб, суддан унга нисбатан енгилроқ жазо тайинлашни сўраб кўрсатув берди.
Суд, судланувчи Ф.Джураев ва С.Эргашевлар ўз айбига тўлиқ иқрорлик билдириб кўрсатув берган бўлсалар-да, уларнинг айблари суд мажлисида текширилган ва тўпланган қуйидаги далиллар билан ўз исботини тўлиқ топади деб ҳисоблайди.
Жумладан, судда жабрланувчи тариқасида сўроқ қилинган Ш.Нусратовнинг, “UMARX FARM” МЖЧ раҳбари лавозимида ишлаб келаётгани, ушбу жамият Олмалиқ шаҳар, Мустақиллик кўчаси, 12-уйда жойлашгани, жамият “Цинк”, “Magne B6” ва “Супер Са+D3” номли дори маҳсулотларини ишлаб чиқариб, дорихоналарга етказиб бериш фаолияти билан шуғулланиши, ушбу жамиятга С.Эргашевни ишга қабул қилиб, унга жамиятнинг ишончли вакили сифатида жамият томонидан ишлаб чиқарилган маҳсулотларни дорихоналарга етказиб бериш ҳамда жамият номидан дорихоналар билан шартномалар тузиш ваколатини берувчи ишончнома берганлиги, С.Эргашев унга тегишли бўлган жамиятдан юқорида кўрсатиб ўтилган маҳсулотларни қабул қилиб олиб, таниши Ф.Джураев билан бирга сотиб, юк хатида кўрсатиб ўтилган суммани унга олиб келиб бериб юргани, 2022 йил 12 апрель куни соат 08:30да жамитяда ишловчи ходими Д.Эргашев уни уяли алоқа қўл телефонига қўнғироқ қилиб, жамиятга ўғри тушганлигини, эшиклардаги қулф бузилганлигини айтгани, шундан сўнг дарҳол жамиятга етиб келган вақтида ҳақиқатдан ҳам жамиятнинг эшигидаги қулф бузуқ ҳолатда эканлигини кўргани, бинонинг ичига кирган вақтида у ерда турган ҳар бир қутисида 100 донадан дори воситаси бўлган 14 қути “Magne B6” ҳамда ҳар бир қутисида 100 донадан дори воситаси бўлган 6 қути “Супер Са-D3” номли дори воситалари номаълум шахслар томонидан ўғрилаб кетилганлиги ҳамда ушбу номаълум шахслар томонидан унга жами 37.000.000 (ўттиз етти миллион) сўм моддий зарар етказганлигини аниқлаб, ушбу ҳолат юзасидан тегишли тартибда ИИБ ходимларига мурожаат қилгани, шундан кейин ИИБ ходимлари томонидан ушбу ўғирликни С.Эргашев ва Ф.Джураевлар содир этганлиги аниқлангани ҳамда ўғирланган дори маҳсулотларидан 16 қутиси қайтарилгани, тергов давомида Ф.Джураев унга етказилган зарар учун 1.500.000 сўм пул бергани, ҳозирги кунда қопланмай қолган зарар 4.500.000 сўмни ташкил қилиши, унга етказилган зарар қисман қоплангани сабабли судланувчиларга нисбатан енгиллик беришни ҳамда улардан 4.500.000 сўм моддий зарарни ундириб беришни сўраб берган кўрсатуви билан;
-судда судланувчилар ҳамда суд иштирокчиларининг розилиги билан ўқиб эшиттирилган судга номаълум сабабларга кўра келмаган гувоҳ Д.Эргашевнинг дастлабки терговда берган кўрсатуви билан; 
Бундан ташқари, судланувчи Ф.Джураев ва С.Эргашевларнинг айби терговга қадар текширув жараёнида тўпланган ҳужжатлар, ариза, тушунтириш хатлари, ашёвий далилни олиш ҳақида баённома, нарсани кўздан кечириш тўғрисида баённома ва унга илова қилинган фотожадвал, сўроқ қилиш баённомалари, дори воситаларининг нархи ҳақидаги маълумотнома, ашёвий далиллар сақлаб туриш учун топширилганлиги ҳақидаги тилхат ҳамда иш материалларида мавжуд бўлган бошқа объектив далиллар билан ўз тасдиғини тўлиқ топади.
Суд, судланувчи Ф.Джураев ва С.Эргашевларнинг жиноий ҳаракатлари юридик квалификациясига баҳо бериб, уларни “ўғирлик, яъни ўзганинг анча миқдордаги мол-мулкини бир гуруҳ шахслар томонидан олдиндан тил бириктирган ҳолда уй-жой, омборхона ёки бошқа хонага ғайриқонуний равишда кириб талон-торож қилиш”да ифодаланган жиноий ҳаракатлари Ўзбекистон Республикаси ЖКнинг 169-моддаси 2-қисми “б,в,г” бандлари билан тўғри квалификация қилинган деб топади.
Суд, судланувчи Ф.Джураевга нисбатан жазо тайинлашда унинг айбига тўлиқ иқрор бўлиб, қилмишидан пушаймонлигини, муқаддам судланмаганлигини, оилавий ва моддий шароитини, шахсини, қарамоғида 2 нафар вояга етмаган фарзандлари борлигини, моддий зарар қисман қопланганлигини Ўзбекистон Республикаси ЖКнинг 
55-моддасига асосан жазони енгиллаштирувчи ҳолатлар деб, мазкур жиноятни ғаразли ва бошқа паст ниятларда содир қилганлигини Ўзбекистон Республикаси ЖКнинг 56-моддасига асосан жазони оғирлаштирувчи ҳолатлар деб;
-судланувчи С.Эргашевга нисбатан жазо тайинлашда унинг айбига тўлиқ иқрор бўлиб, қилмишидан пушаймонлигини, оилавий ва моддий шароитини, шахсини, қарамоғида 2 нафар вояга етмаган фарзандлари борлигини, моддий зарар қисман қопланганлигини Ўзбекистон Республикаси ЖКнинг 55-моддасига асосан жазони енгиллаштирувчи ҳолатлар деб, мазкур жиноятни ғаразли ва бошқа паст ниятларда содир қилганлигини Ўзбекистон Республикаси ЖКнинг 56-моддасига асосан жазони оғирлаштирувчи ҳолатлар деб деб баҳолашни лозим топади.
Суд, судланувчи Ф.Джураевга жазо тури ва миқдорини тайинлашда, содир этилган жиноятнинг ижтимоий хавфлилик даражасини, шу билан биргаликда Ўзбекистон Республикаси ЖКнинг 7,8-моддаларида кўрсатиб ўтилган одиллик ва инсонпарварлик тамойиллари ҳамда Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори талабларидан келиб чиқиб, судланувчини айбига тўлиқ иқрор бўлиб, қилмишидан пушаймонлигини, оилавий ва моддий шароитини, шахсини, моддий зарар қисман қопланганлигини инобатга олиб, унга нисбатан унинг ҳаракатлари учун талқин этилаётган модда санкциясида назарда тутилган озодликни чеклаш жазоси тайинлашни;
-судланувчи С.Эргашевга жазо тури ва миқдорини тайинлашда, содир этилган жиноятнинг ижтимоий хавфлилик даражасини, шу билан биргаликда Ўзбекистон Республикаси ЖКнинг 7,8-моддаларида кўрсатиб ўтилган одиллик ва инсонпарварлик тамойиллари ҳамда Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори талабларидан келиб чиқиб, судланувчини айбига тўлиқ иқрор бўлиб, қилмишидан пушаймонлигини, оилавий ва моддий шароитини, шахсини, моддий зарар қисман қопланганлигини инобатга олиб, унга нисбатан унинг ҳаракатлари учун талқин этилаётган модда санкциясида назарда тутилган озодликни чеклаш жазоси тайинлашни лозим топади.
Шунингдек, иш ҳужжатларидан маълум бўлишича, С.Эргашев жиноят ишлари бўйича Юқоричирчиқ туман судининг 2019 йил 
20 ноябрдаги ҳукмига кўра, Ўзбекистон Республикаси ЖКнинг 
266-моддаси 2-қисми билан айбли деб топилиб, ЖКнинг 
45,57-моддалари қўлланилиб, 1 йил муддатга муайян ҳуқуқдан, яъни барча турдаги транспорт воситаларини бошқариш ҳуқуқидан маҳрум қилиниб, 3 йил муддатга озодликни чеклаш жазоси тайинланган. Жиноят ишлари бўйича Оҳангарон туман судининг 2020 йил 
23 декабрдаги ажримига кўра, ЖКнинг 73-моддаси 3-қисми “а” бандига асосан ўталмай қолган 1 йил 11 ой 22 кун озодликни чеклаш жазосини ўташдан муддатидан илгари шартли равишда озод қилинган.
Ўзбекистон Республикаси ЖКнинг 73-моддаси 5-қисмида, “жазони ўташдан муддатидан илгари шартли равишда озод қилиниб, жазонинг ўталмаган қисми мобайнида қасддан янги жиноят содир этган шахсга нисбатан суд ушбу Кодекснинг 60-моддасида назарда тутилган қоидаларга мувофиқ жазо тайинлайди”-деб белгиланган.
Бундай ҳолатда суд, С.Эргашев жазони ўташдан муддатидан илгари шартли равишда озод қилиниб, жазонинг ўталмаган қисми мобайнида қасддан янги жиноят содир этганлигини инобатга олиб, унга Ўзбекистон Республикаси ЖКнинг 60-моддаси тартибида жазо тайинлашни мақсадга мувофиқ деб ҳисоблайди.
Бундан ташқари, суд ашёвий далилларнинг тақдирини муҳокама қилиб, иш юзасидан ашёвий далил деб эътироф этилган 14 қути “Magne B6” ва 4 қути “Супер Са+D3” номли дори воситалари жабрланувчи Ш.Нусратовга тилхат орқали қайтарилганлигини инобатга олишни лозим топади.
Шунингдек, суд етказилган моддий зарар масаласини муҳокама қилиб, судланувчи Ф.Джураев ва С.Эргашевлардан жабрланувчи Ш.Нусратовнинг фойдасига етказилган моддий зарардан қопланмай қолган жами 4.500.000 (тўрт миллион беш юз минг) сўм миқдоридаги пул маблағларини солидар тартибда ундиришликни лозим деб ҳисоблайди.
Юқоридагиларга кўра ҳамда Ўзбекистон Республикаси ЖПКнинг 
454-457, 460, 462-463, 465-468, 471-472-моддаларига амал қилиб, суд

Ҳ У К М   Қ И Л А Д И:

Джураев Фаррух Султонназарович (Djurayev Farrux Sultonnazarovich), Ўзбекистон Республикаси ЖКнинг 169-моддаси 
2-қисми “б,в,г” бандларида назарда тутилган жиноятни содир этганликда айбли деб топилсин ва унга шу модда билан 3 (уч) йил 
6 (олти) ой озодликни чеклаш жазоси тайинлансин.
Ўзбекистон Республикаси ЖКнинг 62-моддаси тартибида, Ф.Джураевни 2022 йил 16 июнь кунидан 2022 йил 20 сентябрь кунига қадар уй қамоғида сақланган 97 кунни 3 ой 7 кун озодликни чеклаш жазосига тенглаштириб ҳисоблаб, тайинланган жазодан чегириб ташлаб, ўташ учун 3 (уч) йил 2 (икки) ой 23 (йигирма уч) кун озодликни чеклаш жазоси қолдирилсин.
Ф.Джураев озодликни чеклаш жазосини яшаш жойи- Тошкент вилояти, Олмалиқ шаҳар, Бобур кўчаси, 41-уйда сутканинг кеч соат 22:00дан эрталаб соат 06:00га қадар ўташи белгилансин ва уни шу вақтда яшаш жойидан чиқиши чеклансин.
Судланувчи Ф.Джураевнинг зиммасига:
-маҳкумни назорат қилувчи органнинг розилигисиз яшаш жойини ўзгартирмаслик ва Тошкент вилояти маъмурий ҳудудидан ташқарига чиқмаслик;
-оммавий ва бошқа тадбирлар ўтказишда иштирок этмаслик (сайловлар билан боғлиқ сиёсий тадбирлар ҳамда дафн маросимлари бундан мустасно);
-алкоголли ичимликлар истеъмол қилмаслик ва алкоголли ичимликлар билан савдо қилувчи кўнгилочар жойларда бўлмаслик каби қўшимча тақиқлар юклатилсин.
Жазо ижросини назорат қилиш Тошкент вилоят Олмалиқ шаҳар ИИБ зиммасига юклатилсин.
Жазони ўташ муддати Ф.Джураев Олмалиқ шаҳар ИИБ Пробация гуруҳи томонидан ҳисобга олинган кундан бошлаб ҳисоблансин.
Ф.Джураевга озодликдан чеклаш тариқасидаги жазони ўташдан қасддан бўйин товлаган, шунингдек суд томонидан ўз зиммасига юкланган мажбуриятларни бажармаган тақдирда, Ўзбекистон Республикаси ЖКнинг 481-моддаси 6-қисмида кўрсатилган оқибатлар юзага келиши мумкинлиги тушунтирилсин.
Ф.Джураевга нисбатан танланган “уй қамоғи” эҳтиёт чораси “муносиб хулқ-атворда бўлиш ҳақидаги тилхат” эҳтиёт чорасига ўзгартирилсин ва суд залида уй қамоғидан озод қилинсин.
Ф.Джураевга нисбатан танланган “муносиб хулқ-атворда бўлиш ҳақидаги тилхат” эҳтиёт чораси ҳукм қонуний кучга киргач бекор қилинсин.

Эргашев Сирожиддин Салохитдин ўғли (Ergashev Sirojiddin Saloxitdin o’g’li), Ўзбекистон Республикаси ЖКнинг 169-моддаси 2-қисми “б,в,г” бандларида назарда тутилган жиноятни содир этганликда айбли деб топилсин ва унга шу модда билан 3 (уч) йил 6 (олти) ой озодликни чеклаш жазоси тайинлансин.
С.Эргашевга Ўзбекистон Республикаси ЖКнинг 60-моддаси тартибида, мазкур ҳукм билан тайинланган жазога жиноят ишлари бўйича Юқоричирчиқ туман судининг 2019 йил 20 ноябрдаги ҳукми билан тайинланган жазони ўталмаган қисмини қисман қўшиш йўли билан, узил-кесил ўташ учун 4 (тўрт) йил озодликни чеклаш жазоси тайинлансин.
Ўзбекистон Республикаси ЖКнинг 62-моддаси тартибида, С.Эргашевни 2022 йил 16 июнь кунидан 2022 йил 20 сентябрь кунига қадар уй қамоғида сақланган 97 кунни 3 ой 7 кун озодликни чеклаш жазосига тенглаштириб ҳисоблаб, тайинланган жазодан чегириб ташлаб, ўташ учун 3 (уч) йил 8 (саккиз) ой 23 (йигирма уч) кун озодликни чеклаш жазоси қолдирилсин.
С.Эргашев озодликни чеклаш жазосини яшаш жойи- Тошкент вилояти, Оҳангарон тумани, Илғор маҳалласи, Фаравон кўчаси, 44-уйда сутканинг кеч соат 22:00дан эрталаб соат 06:00га қадар ўташи белгилансин ва уни шу вақтда яшаш жойидан чиқиши чеклансин.
Судланувчи С.Эргашевнинг зиммасига:
-маҳкумни назорат қилувчи органнинг розилигисиз яшаш жойини ўзгартирмаслик ва Тошкент вилояти маъмурий ҳудудидан ташқарига чиқмаслик;
-оммавий ва бошқа тадбирлар ўтказишда иштирок этмаслик (сайловлар билан боғлиқ сиёсий тадбирлар ҳамда дафн маросимлари бундан мустасно);
-алкоголли ичимликлар истеъмол қилмаслик ва алкоголли ичимликлар билан савдо қилувчи кўнгилочар жойларда бўлмаслик каби қўшимча тақиқлар юклатилсин.
Жазо ижросини назорат қилиш Тошкент вилоят Оҳангарон тумани ИИБ зиммасига юклатилсин.
Жазони ўташ муддати С.Эргашев Оҳангарон тумани ИИБ Пробация гуруҳи томонидан ҳисобга олинган кундан бошлаб ҳисоблансин.
С.Эргашевга озодликдан чеклаш тариқасидаги жазони ўташдан қасддан бўйин товлаган, шунингдек суд томонидан ўз зиммасига юкланган мажбуриятларни бажармаган тақдирда, Ўзбекистон Республикаси ЖКнинг 481-моддаси 6-қисмида кўрсатилган оқибатлар юзага келиши мумкинлиги тушунтирилсин.
С.Эргашевга нисбатан танланган “уй қамоғи” эҳтиёт чораси “муносиб хулқ-атворда бўлиш ҳақидаги тилхат” эҳтиёт чорасига ўзгартирилсин ва суд залида уй қамоғидан озод қилинсин.
С.Эргашевга нисбатан танланган “муносиб хулқ-атворда бўлиш ҳақидаги тилхат” эҳтиёт чораси ҳукм қонуний кучга киргач бекор қилинсин.
Иш юзасидан ашёвий далил деб эътироф этилган 14 қути “Magne B6” ҳамда 4 қути “Супер Ca+D3” дори воситалари жабрланувчи Ш.Нусратовга тилхат орқали қайтарилганлиги инобатга олинсин.
Судланувчи Ф.Джураев ва С.Эргашевлардан жабрланувчи Ш.Нусратовнинг фойдасига етказилган моддий зарардан қопланмай қолган жами 4.500.000 (тўрт миллион беш юз минг) сўм миқдоридаги пул маблағлари солидар тартибда ундирилсин.
Ҳукм устидан тарафлар ҳукм эълон қилинган кундан эътиборан йигирма сутка ичида, судланувчилар ва жабрланувчи эса ҳукм нусхасини олган кундан эътиборан шу муддат ичида апелляция тартибида Тошкент вилоят суди жиноят ишлари бўйича судлов ҳайъатига шикоят бериши ёки протест келтирилиши мумкин.

